
This book is part of the Tulliniliara Reading Series, developed 
by the Department of Family Services in Nunavut. The 
Tulliniliara Reading Series is a unique, Nunavut-developed 
literacy initiative that infuses awareness of skills, interests, 
and careers into a culturally appropriate reading program.

The Tulliniliara Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktitut reading program that 
supports students in their development as readers.

The Tulliniliara Reading Series will inform readers 
about jobs available in their community. It will also 
provide opportunities for readers to consider their own 
interests and skills when thinking about future work. 
Awareness of career possibilities at a young age will better 
prepare children to understand the opportunities that are 
open to them and the importance of staying in school.

These books represent the Department of Family Services’ 
investment in the early development of our future workforce.



ᓇᔭᒐ ᓯᓚᑦᑐᖅᓴᕐᕕᖕᒧᑦ 
ᐃᓕᓐᓂᐊᕆᐊᖅᐳᖅ

ᑎᑎᕋᖅᑐᖅ

ᓚᕆᓴ ᒪᒃᑖᓄᑦ

ᑎᑎᖅᑐᒐᖅᑐᖅ

ᐊᒪ ᐸᑐᓯᓐ



	 ᓴᐸ ᓇᔭᖓᓗ, ᐳᓃᔅ, 
ᖃᓄᓕᒫᖅ ᐱᓕᕆᖃᑎᒌᒃᐸᓚᐅᖅᑑᒃ. 
ᐳᓃᔅ ᐃᓕᓐᓂᐊᕐᕕᐊᓗᖕᒥ 
ᐃᓕᓐᓂᐊᕆᐊᖅᐸᒃᑲᓗᐊᕐᒪᑦ ᓴᐸ 
ᐱᖃᑎᒌᓐᓇᐅᔭᓚᐅᖅᑕᖓ.
	 ᐃᓕᓐᓂᐊᕐᓇᐅᑎᓪᓗᒍ ᐅᓐᓄᒃᑯᑦ, 
ᓴᐸ ᐳᓃᔅᓗ ᑭᐳᒥ ᐃᓕᓐᓂᕈᑎᒥᖕᓂᒃ 
ᐱᓕᕆᐊᖃᖅᐸᒃᑑᒃ.
	 ᓴᐸ ᐊᐱᖅᑯᑎᒃᓴᖃᕌᖓᑦ ᐳᓃᔅ 
ᐃᑲᔪᖅᐸᒃᖢᓂᐅᒃ. ᓯᓚᑐᓪᓗᓂ 
ᐃᓄᑦᑎᐊᕙᐅᓪᓗᓂᓗ.
	 ᐳᓃᔅ ᐃᑲᔪᖅᑕᐅᔭᕆᐊᖃᕌᖓᑦ 
ᐃᓕᓐᓂᐊᕐᕕᖕᒥ ᓴᖅᑭᑎᓐᓂᐊᖅᑕᒥᓂᒃ 
ᑕᑯᒥᓇᖅᓯᑎᑦᑎᔪᒪᔭᕌᖓᒥ ᓴᐸᒧᑦ 
ᐃᑲᔪᖅᑕᐅᔪᒪᕙᒃᖢᓂ. ᓴᓇᒃᑲᐅᒻᒪᑦ. 

	 ᑕᒪᕐᒥᒃ ᓴᐸ ᐳᓃᔅᓗ ᐅᖃᓕᒫᕆᐊᒃᓴᖅ 
ᖁᕕᐊᒋᔭᖃᖅᑑᒃ. ᐳᓃᔅ ᐅᖃᓕᒫᖅᐸᒃᖢᓂ 
ᐃᔾᔪᔪᓂᒃ ᐅᖃᓕᒫᒐᕐᓂᒃ. ᓴᐸ 
ᑎᔅᓯᓇᖅᑐᓂᒃ ᐅᖃᓕᒫᕈᒪᕙᒃᖢᓂ. 
ᐊᐅᔭᒃᑯᑦ ᐊᐅᓪᓛᕌᖓᒥᒃ ᐊᑐᓂ 
ᐅᖃᓕᒫᒐᒃᓴᒡᒋᖅᐸᒃᖢᑎᒃ. ᓴᐸ 
ᑎᔅᓯᓇᖅᑐᓂᒃ ᐅᖃᓕᒫᕌᓂᒃᓯᒪᓕᕌᖓᑦ 
ᐳᓃᔅ ᓂᐱᖃᖅᖢᓂ 
ᐅᖃᓕᒫᕐᕕᒋᓕᖅᐸᒃᖢᓂᐅᒃ.

	 ᐅᓪᓗᐃᑦ ᐃᓚᖓᓐᓂ 
ᐃᓕᓐᓂᐊᕌᓂᒃᑎᓪᓗᒋᑦ, ᓴᐸ ᐊᖏᕐᕋᖅᐳᖅ 
ᐳᓃᔅ ᐃᒃᓯᕚᖅᑐᖅ ᑭᐳᒦᖦᖢᓂ 
ᓂᖅᖠᐅᕐᕕᖕᒥ. ᖃᕋᓴᐅᔭᕋᓛᕐᒥᓂᒃ 
ᕿᒥᕐᕈᑦᑎᐊᖅᑐᖅ.
	 “ᓴᐸ, ᖃᓄᕐᓖ?!” ᐳᓃᔅ ᐅᖃᖅᐳᖅ 
ᑕᑯᑐᐊᕋᒥᐅᒃ. “ᓯᓚᑦᑐᖅᓴᕐᕕᓕᐊᓛᖅᑐᖓ!”
	 ᓴᐸᑉ ᐅᓪᓚᒃᓯᕕᒋᓪᓗᓂᐅᒃ ᐳᓃᔅ 
ᐃᕿᑉᐸᐅᒃ. “ᐅᐊᑲᓪᓚᖔ!” ᓴᐸ ᐅᖃᖅᐳᖅ.

	 ᐳᓃᔅ ᐅᖃᐅᓯᖃᖅᓯᒪᐃᓐᓇᖅᑐᖅ 
ᓯᓚᑦᑐᖅᓴᕐᕕᖕᒥᒃ ᐅᑭᐅᓕᒫᖅ. 
ᐃᓕᓐᓂᐊᕆᐊᕋᓱᐊᕈᑎᒃᓴᓂ ᑎᑎᕋᕆᐊᓖᒃ 
ᐱᓕᕆᐊᕆᑦᑎᐊᓚᐅᖅᑕᖏᑦ. 
ᖃᕋᓴᐅᔭᒃᑯᑦ ᐃᕐᖐᓐᓈᖅᑕᐅᑎᒥᓂᒃ 
ᖃᐅᔨᒋᐊᖕᒋᓐᓇᖅᐸᓚᐅᖅᑐᖅ, 
ᓂᕆᐅᒃᖢᓂ ᐊᖏᖅᑕᐅᓯᒪᓂᕐᒥᓂᒃ 
ᑎᑎᕋᕐᕕᐅᓂᐊᕆᐊᒃᓴᖅ.
	 ᓴᐸ ᐳᓃᔅᓗ ᕿᒡᒋᖅᑕᖅᑎᓪᓗᒋᒃ 
ᐊᓈᓇᖓᒃ ᓂᖅᖠᐅᕐᕕᖕᒧᑦ ᐃᓯᖅᐳᖅ.
	 “ᖃᓄᐃᓐᓇᔅᓯᒃ?” 
ᐊᐱᕆᕙᖏᒃ, ᖁᖓᖦᖢᓂ.

	 “ᓯᓚᑦᑐᖅᓴᕐᕕᓕᐊᓛᖅᑐᖓ!” 
ᐳᓃᔅ ᐅᖃᖅᐳᖅ.
	 “ᖁᕕᐊᓲᑎᕙᒋᑦ ᐳᓃᔅ!” 
ᐊᓈᓇᖓᒃ ᐅᖃᖅᐳᖅ, ᐃᕿᖦᖢᓂᐅᒃ. 
“ᐅᐱᒋᑦᑎᐊᒻᒪᕆᒃᐸᒋᑦ!”
	 “ᖁᔭᓐᓇᒦᒃ, ᐊᓈᓇᒃ!” ᐳᓃᔅ 
ᐅᖃᖅᐳᖅ. “ᐱᔭᒃᓴᓕᒻᒪᕆᐊᓘᓂᐊᖅᑐᖓ 
ᐸᕐᓇᒡᓗᖓ. ᑎᑎᕋᕐᕕᓐᓄᑦ 
ᑎᑎᕋᕐᓂᐊᖅᐸᒃᑲ ᐱᓕᕆᐊᒃᓴᒃᑲ.”

	 “ᐅᖃᓗᒡᕕᒋᔭᕆᐊᖃᖅᑕᕋ 
ᑕᒥᑲ,” ᐳᓃᔅ ᐅᖃᖅᐳᖅ ᓱᓪᓗᑯᑖᒃᑯᑦ 
ᐅᓪᓚᒃᓯᓪᓗᓂ. “ᓱᓕᔪᖅᓴᖕᒋᑦᑐᓇ ᐋᑐᕚᒨᑦ 
ᓅᒋᐊᖃᓛᖅᑐᖕᒐ!”
	 ᑕᒡᕙᖖᒐᑲᓪᓚᐃᓐᓇᖅ ᓴᐸ 
ᖁᕕᐊᓱᒍᓐᓃᑳᓪᓚᒃᖢᓂ. ᐳᐃᒍᕐᓂᕋᒥ ᐳᓃᔅ 
ᐃᓕᓐᓂᐊᕆᐊᕐᕕᒋᔪᒪᔭᖓ ᓯᓚᑦᑐᖅᓴᕐᕕᒃ 
ᐋᑐᕚᒦᓐᓂᖓᓂᒃ. ᐊᖏᕐᕋᒥᑦ 
ᐊᐅᓪᓚᓛᓕᖅᑐᖅ.
	 ᐃᒡᒋᐊᖓ ᓱᑲᖅᑰᔨᓪᓗᓂ 
ᕿᐊᓱᖖᒍᓕᖅᖢᓂ. ᓇᔭᓂ 
ᐊᐅᓪᓚᖁᙱᒃᑲᓗᐊᕋᒥᐅᒃ.

	 ᐅᓐᓄᖓᓐᓂ, ᐳᓃᔅ ᐱᖃᓐᓇᕆᔭᖕᒐ 
ᑕᒥᑲ ᓂᕆᔭᖅᑐᖅᖢᓂ ᖃᐃᕗᖅ.
	 “ᐊᐃᖓᐃ ᓴᐸ,” ᑕᒥᑲ ᐅᖃᖅᐳᖅ 
ᓇᑎᕐᒧᑦ ᐃᖏᖦᖢᓂ. “ᓇᔭᐃᑦ 
ᑐᓴᕈᒥᓇᖅᑐᖃᑦᑎᐊᖅᑐᐊᓗᒃ?”
	 “ᑐᓴᕈᒥᓇᓗᐊᙱᑦᑐᖅ,” 
ᐅᖃᖅᐳᖅ ᓂᐱᑭᖦᖢᓂ. ᑭᓯᐊᓂ ᑕᒥᑲ 
ᑐᓴᙱᓚᖅ ᓴᐸᑉ ᑭᒡᒍᑎᖓᓂᒃ. ᐳᓃᔅ 
ᐃᕿᒻᒥᖓᓪᓗᓂᐅᒃ ᖃᑕᐃᕋᖅᐳᖅ 
ᖁᕕᐊᓐᓂᑯᒧᑦ.

	 ᑕᒥᑲᑉ ᐊᐱᖅᓱᖅᐳᖅ ᐳᓃᔅᒧᑦ ᓴᐸᑉ 
ᐊᓈᓇᖓ ᐊᒡᒍᐃᔾᔪᑎᔭᐃᓐᓇᕆᓪᓗᓂᒋᑦ ᒪᒃᑖᕐᒥᒃ. 
ᐳᓃᔅᒥᑦ ᓄᑲᖅᖠᐅᒐᒥ ᐊᕐᕌᒍᓕᒫᖅ ᓱᓕ 
ᓯᓚᑦᑐᖅᓴᕐᕕᓕᐊᕈᓐᓇᖅᓯᙱᑦᑐᖅ.
	 “ᓇᓕᐊᖕᓄᑦ ᓯᓚᑦᑐᖅᓴᕐᕕᓕᐊᓛᖅᐱᑦ?” 
ᑕᒥᑲ ᐊᐱᕆᕗᖅ.
	 “ᐊᑎᓕᒃ ᓄᓇᕗᑦ ᓯᕗᓂᒃᓴᕗᑦ,” ᐳᓃᔅ 
ᐅᖃᖅᐳᖅ. “ᓯᓚᑦᑐᖅᓴᕐᕕᐅᔪᖅ ᐃᓄᖕᓄᑦ 
ᑐᕌᖓᓪᓗᓂ. ᐊᕐᕌᒍᓕᒫᖅ ᐃᓕᓐᓂᐊᕋᔭᖅᑐᒍᑦ 
ᓯᕗᓕᑦᑕ ᐊᑐᖅᓯᒪᔭᕕᓂᖏᓐᓂᒃ ᐊᒻᒪᓗ 
ᐱᖅᑯᓯᑦᑎᓐᓂᒃ ᐅᖃᐅᓯᑦᑎᓐᓂᒡᓗ.”

	 “ᑕᒪᒃᑯᐊ ᐊᓈᓇᑦᑎᓐᓂᑦ 
ᐃᓕᓐᓂᐊᕈᓐᓇᙱᓐᓇᕕᒋᑦ?” 
ᓴᐸ ᐊᐱᕆᕗᖅ.
	 ᓴᐸᑉ ᐳᓖᔅᓗ ᐊᓈᓇᖓᑦ ᐃᓅᖕᒪᑦ. 
ᐊᑖᑕᖓᑦ ᓂᐅᕙᓐᓛᓐᒦᙶᖅᓯᒪᓪᓗᓂ.
	 “ᐊᓈᓇᓐᓂᑦ ᐃᓕᑦᑎᓯᒪᕐᔪᐊᖅᑐᖓ,” 
ᐳᓃᔅ ᐅᖃᖅᐳᖅ. “ᑭᓯᐊᓂ ᓯᓚᑦᑐᖅᓴᕐᕕᖕᒥ 
ᐊᓯᖏᓐᓂᒃ ᐃᓕᓐᓂᐊᖅᑎᑕᐅᕙᒃᑐᑦ.”

	 “ᐅᖃᓕᒫᒐᕐᓂᒃ 
ᐅᖃᓕᒫᖃᑦᑕᑐᐃᓐᓇᕋᔭᙱᓐᓇᕕᑦ?” 
ᓴᐸ ᐊᐱᕆᕗᖅ.
	 “ᐄ, ᐅᖃᓕᒫᖃᑦᑕᕆᐊᖃᓛᖅᑐᖓ 
ᐱᓕᕆᐊᒃᓴᖃᖅᐸᒡᓗᖓᓗ,” ᐳᓃᔅ 
ᐅᖃᖅᐳᖅ. “ᐃᓕᓐᓂᐊᕈᓐᓇᓛᕆᓪᓗᖓ 
ᐃᓕᓴᐃᔨᑦᑎᐊᕚᓗᖕᓂᑦ ᐃᓱᒪᒋᔭᒃᑲᓗ 
ᐃᓅᖃᑎᓐᓄᑦ ᓯᓚᑦᑐᖅᓴᕐᕕᖕᒥ 
ᐅᖃᕈᓐᓇᖅᖢᒋᑦ.”
	 “ᐊᒥᓱᐊᓗᖕᓂᒃ ᐃᓄᖕᓂᒃ 
ᖃᐅᔨᒪᔭᖃᓕᕐᓂᐊᑐᑎᑦ!” 
ᑕᒥᑲ ᐅᖃᖅᐳᖅ.

	 “ᐊᖏᕐᕋᖅᓯᕋᔭᙱᓐᓇᕕᑦ?” ᓴᐸ 
ᐅᖃᖅᐳᖅ. “ᐱᖃᓐᓇᕆᔭᑎᓪᓕ?”
	 ᑭᖑᓂᖃᕆᓇᔭᙱᓐᓇᕕᖓ? 
ᐃᓱᒪᕗᖅ ᓄᒫᓱᒃᖢᓂ.
	 “ᐅᖃᖃᑎᒌᓐᓇᐅᔭᕐᓂᐊᖅᑕᒃᑲ,” 
ᐳᓃᔅ ᐅᖃᖅᐳᖅ. 
“ᖁᕕᐊᓇᒻᒪᕆᐊᓗᒃ ᓅᓛᓕᕋᒪ!”
	 ᓴᐸᒥᑦ ᑕᑯᒋᐊᑦᑎᐊᖅᐳᖅ.
	 “ᖃᓄᐃᓐᓇᕕᑦ?” ᐳᓃᔅ ᐊᐱᕆᕗᖅ. 
ᓴᐸᑉ ᖁᒡᕕᓂ ᐊᓪᓚᖅᖢᓂᒋᑦ.

	 “ᐊᐅᓪᓚᖁᙱᓐᓇᒃᑭᑦ,” ᓴᐸ 
ᐅᖃᖅᐳᖅ, ᕿᐊᕐᓚᒃᖢᓂ. “ᑭᐊᑉ 
ᐃᑲᔪᖃᑦᑕᕐᓂᐊᕐᒪᖓ ᐃᓕᓐᓂᐊᕈᑎᓐᓂᑦ?”
	 “ᐆ, ᓴᐸ!” ᐳᓃᔅ ᐅᖃᖅᐳᖅ 
ᐃᕿᖦᖢᓂᐅᒡᓗ. “ᖃᖓᑐᐃᓐᓇᑦᑎᐊᖅ 
ᐅᖃᓗᒡᕕᒋᔪᓐᓇᖃᑦᑕᕐᓂᐊᖅᑕᕐᒪ. 
ᐃᓕᓐᓂᐊᕈᑎᖕᓄᑦ ᐃᑲᔪᕈᓐᓇᖅᑕᒋᑦ 
ᐅᖃᓘᑎᒃᑯᑦ!”
	 ᓴᐸ ᖃᐅᔨᒪᒐᓗᐊᖅᖢᓂ, ᓱᓕ 
ᓄᒫᓱᒃᐳᖅ. ᐳᓃᔅ ᓇᔭᒋᓪᓗᓂᐅᒃ, ᐊᒻᒪᓗ 
ᐱᖃᓐᓇᕆᓛᕆᓪᓗᓂᐅᒃ.

	 “ᓴᐸ, ᖃᐅᔨᒪᕕᑦ ᐳᓃᔅ ᐊᔭ 
ᕼᐃᔪᒦᓐᓂᐊᕐᓂᖓᓂᒃ ᐋᑐᕚᒥ?” ᓴᐸᑉ 
ᐊᓈᓇᖓ ᐅᖃᖅᐳᖅ.
	 “ᓂᐅᕐᕈᖃᑦᑕᕈᓐᓇᕐᓂᐊᖅᑐᑎᑦ 
ᐃᓛᓐᓂᒃᑯᑦ!” ᐳᓃᔅ ᐅᖃᖅᐳᖅ.
	 ᓴᐸ ᖁᒻᒧᑦ ᕿᕕᐊᖅᐳᖅ. ᐊᔭᓂ ᕼᐃᔪ 
ᓇᒡᓕᒋᔭᖕᒐ. ᐃᒡᓗᐊᓗᖕᒥ ᐃᒡᓗᖃᖃᑕᐅᔪᖅ 
ᐋᑐᕚᒥ ᓂᐅᕐᕈᔭᕌᖓᒥᒡᓗ ᖃᓪᓗᓈᓄᑦ 
ᓂᐅᕐᕈᕕᒋᖃᑦᑕᖅᓯᒪᓪᓗᓂᐅᒃ. 
ᖃᐅᔨᒐᒥ ᓇᔭᖓ ᓇᓃᓐᓂᐊᕐᒪᖔᑦ ᓴᐸ 
ᐊᑲᐅᓯᕚᓪᓕᐊᕐᔪᒃᐳᖅ.

	 “ᓂᐅᕐᕈᔪᓐᓇᓪᓛᑦᑖᓛᖅᑐᖓ?” 
ᓴᐸ ᐊᐱᕆᕗᖅ.
	 “ᐄᑦᑎᐊᒻᒪᕆ,” ᐳᓃᔅ ᐅᖃᖅᐳᖅ. 
“ᐋᑐᕚᒧᐊᕈᕕᑦ ᓇᕈᓇᖃᑎᒋᔪᓐᓇᓛᖅᑕᒋᑦ! 
ᒪᓕᒐᓕᐅᕐᕕᐊᓗᓕᐊᕈᓐᓇᖅᖢᓄᑦ 
ᑕᑯᔭᒐᖃᕐᕕᖕᓄᓪᓗ. ᐊᔭ ᕼᐃᔪ 
ᐸᑦᑕᖃᑎᒋᖃᑦᑕᕈᓐᓇᓛᕐᒥᔭᕗᒃ 
ᑕᐃᒫᖕᒎᔭᐃᓐᓇᕋᑦᑕ.”
	 ᓴᐸᒧᑦ ᖁᕕᐊᓇᕈᓇᖅᑐᐃᓐᓇᐅᓪᓗᑎᒃ. 
ᑭᓯᐊᓂ ᓱᓕ ᓇᔭᓂ ᐊᖏᕐᕋᒥ 
ᑭᖑᓂᖃᓈᕆᓂᐊᖅᖢᓂᐅᒃ.

	 “ᐅᑎᓛᕋᓗᐊᖅᐱᑦ?” ᓴᐸ ᐊᐱᕆᕗᖅ.
	 “ᐅᑎᓚᐅᑲᐃᓐᓇᐅᔭᕐᓂᐊᖅᑐᖓ, 
ᐃᓱᒫᓗᖕᓇᒃ,” ᐳᓃᔅ ᐅᖃᖅᐳᖅ ᖁᖓᖦᖢᓂ. 
“ᑕᒪᐅᖓ ᐅᑎᓛᕈᒪᔪᖓ ᓯᓚᑦᑐᖅᓴᕐᕕᖕᒥ 
ᐃᓕᓐᓂᐊᕌᓂᒃᑯᒪ.”
	 “ᐳᓃᔅ ᓯᕗᓕᖅᑎᒋᓕᓛᖅᑕᕗᑦ,” 
ᑐᒥᑲ ᖁᖓᑉᐳᖅ.
	 “ᐅᐊᑲᓪᓚᒃ, ᓱᓕᕕᑦ?” ᓴᐸ ᐅᖃᖅᐳᖅ.
	 “ᖃᐅᔨᓛᖅᐳᒍᑦ!” ᐳᓃᔅ ᐃᒡᓚᖅᐳᖅ. 
“ᓄᓇᕗᒻᒥ ᓯᕗᓕᖅᑎᙳᕈᒪᔪᖓ 
ᐱᐅᓯᕚᓪᓕᖅᑎᒋᐊᕐᓗᒍᓗ ᓇᔪᖅᑕᕗᑦ.”

	 ᓴᐸ ᓂᕆᐅᖕᓂᖃᑦᑎᐊᓯᑳᓪᓚᒃᐳᖅ. 
ᖁᕕᐊᓱᒃᐳᖅ ᓇᔭᖓ 
ᓯᓚᑦᑐᖅᓴᕐᕕᓕᐊᕐᓂᐊᕐᓂᖓᓂᒃ.
	 ᓴᐸ, ᐳᓃᔅ, ᑕᒥᑲᓗ ᓂᕆᓂᕐᒥᖕᓂᒃ 
ᐅᖃᐅᓯᖃᓕᖅᐳᑦ ᖃᓄᐃᑦᑐᓂᒃ 
ᐃᖅᑲᓇᐃᔮᖃᓛᕈᒪᖕᒪᖔᕐᒥᒃ ᓯᕗᓂᒃᓴᕐᒥᓂ.
	 ᐳᓃᔅ ᐅᖃᐅᓯᖃᖅᖢᓂ 
ᓲᖅ ᒐᕙᒪᓕᕆᔨᙳᕈᒪᖕᒪᖔᕐᒥ. 
ᐃᓕᓐᓂᐊᖃᑎᒌᑦ ᐃᖃᓗᖕᓂ 
ᒪᓕᒐᓕᐅᕐᕕᓕᐊᖅᓯᒪᓚᐅᖅᑐᑦ. 
ᖁᕕᐊᓱᓚᐅᖅᑐᖅ ᐃᓕᓐᓂᐊᖅᖢᓂ 
ᒐᕙᒪᓕᕆᔨᓂᒃ ᖃᓄᕐᓗ ᓄᓇᕗᒻᒥᐅᓄᑦ 
ᐃᓱᒪᓕᐅᖅᐸᖕᒪᖔᑕ.

	 ᑕᒥᑲ ᑐᓵᔨᖖᒍᕈᒪᓪᓗᓂ. ᐊᑖᑕᑦᑎᐊᖓ 
ᐃᓄᒃᑎᑐᐃᓐᓇᐸᓗᒃ ᐅᖃᓪᓚᖃᑦᑕᖅᑐᖅ. 
ᐱᕈᖅᓴᓚᐅᖅᑐᖅ ᐃᓄᒃᑎᑑᖅᐸᒃᖢᑎᒃ 
ᐊᖏᕐᕋᕐᒥ ᐊᓯᒥᓂᒡᓗ ᐃᓕᓐᓂᐊᕈᒪᔪᓂᒃ 
ᐃᑲᔪᕈᒪᓪᓗᓂ.
	 ᓴᐸ ᐃᓱᒪᓪᓗᓂ 
ᐃᓕᓴᐃᔨᙳᕋᔭᕆᐊᒃᓴᒥᒃ. ᓇᔭᖓᑕ 
ᐊᒥᓱᐊᓗᖕᓂᒃ ᐊᔾᔨᒌᖖᒋᑦᑐᓂᒃ 
ᐃᓕᓐᓂᐊᖅᑎᓯᒪᖕᒪᒍ. ᑕᐃᒪᐃᑦᑐᒪᒋᕗᖅ 
ᓄᑲᕆᔭᒥᓄᑦ ᐃᑲᔪᖃᑦᑕᕐᓗᓂ.
	 ᑭᓯᐊᓂᑦᑕᐅᖅ ᑎᑎᕋᐅᔭᕆᐊᒃᓴᖅ 
ᖁᕕᐊᒋᓪᓗᓂᐅᒃ. ᐃᒻᒪᖄ 
ᑎᑎᖅᑐᒐᖅᑎᙳᕈᓐᓇᖅᑐᖅ. 
ᐃᒻᒪᖄᓘᓐᓃᑦ ᑕᒪᕐᒥᒃ!

	 “ᓯᓚᑦᑐᖅᓴᕐᕕᓕᐊᕈᓐᓇᓛᕋᓱᒋᕕᖓ 
ᐃᓐᓇᕈᒃᑲᓐᓂᕈᒪ?” ᓴᐸ 
ᐊᓈᓇᓂ ᐊᐱᕆᕙᐅᒃ.
	 “ᐄᑦᑎᐊᒻᒪᕆᒃ!” ᐅᖃᖅᐳᖅ. 
“ᐃᓕᓐᓂᐊᖅᑕᕐᓂᒃ ᐊᒃᓱᕈᐃᓐᓇᕈᕕᑦ 
ᓄᓇᓕᖕᓂᓗ ᐃᑲᔪᖃᑦᑕᐃᓐᓇᕈᕕᑦ, 
ᓯᕗᓂᒃᓴᕐᓂ ᖃᓄᑐᐃᓐᓇᑦᑎᐊᖅ 
ᐱᔪᓐᓇᖅᑐᑎᑦ!”
	 “ᓯᓚᑦᑐᖅᓴᕐᕕᒃ ᑕᑯᔭᖅᑐᕈᓐᓇᓛᖅᐸᕋ 
ᐋᑐᕚᒧᐊᕈᒪ?” ᓴᐸ ᐳᓃᔅ ᐊᐱᕆᕙᐅᒃ.
	 “ᐄᑦᑎᐊᖅ,” ᐳᓃᔅ ᐅᖃᖅᐳᖅ 
ᐊᓂᑯᓗᓂᒃ ᐃᕿᑦᑐᓂᐅᒃ.

	 ᑕᖅᑭᒐᓴᑦ ᐊᓂᒍᖅᑎᓪᓗᒋᑦ ᓴᐸ 
ᐋᑐᕚᒧᙵᐅᕗᖅ ᐳᓃᔅ ᑕᑯᔭᖅᑐᖅᖢᓂᐅᒃ. 
ᐱᓱᒃᐴᒃ ᒪᓕᒐᓕᐅᕐᕕᐊᓗᖕᒧᑦ. 
ᑕᑯᔭᖅᑐᖅᐴᒃ ᑲᓇᑕᒥ ᑕᑯᔭᒐᖃᕐᕕᖕᒧᑦ 
ᑕᑯᓪᓗᑎᒡᓗ ᓄᓇᖓᓐᓂᙶᖅᓯᒪᔪᓂᒃ 
ᓴᓇᙳᐊᒐᕐᓂᒃ.
	 ᐳᓃᔅ ᑕᑯᔭᖅᑐᖅᑎᑉᐸᐅᒃ 
ᓴᐸ ᓯᓚᑦᑐᖅᓴᕐᕕᖕᒥᒃ. ᓱᓪᓗᑯᑖᒃᑯᑦ 
ᐳᓃᔅ ᐱᓱᖃᑎᒋᓪᓗᓂᐅᒃ 
ᐃᓱᒪᓕᖅᐳᖅ ᓯᕗᓂᒃᓴᕐᒥ ᑕᒡᕙᓂ 
ᐃᓕᓐᓂᐊᖃᑕᐅᓇᔭᕐᒪᖔᕐᒥᒃᑕᐅᖅ.

	 ᐅᓐᓄᒃᑎᓪᓗᒍ, ᐊᔭ ᕼᐊᔪᒃᑯᓐᓄᐊᖅᐳᑦ 
ᐳᓃᔅᓗ ᐃᓕᓐᓂᐊᖃᑎᖏᑦ ᐃᓚᖏᑦ 
ᐃᓚᐅᓪᓗᑎᒃ. ᓴᐸ ᒪᒃᑖᒡᒋᓚᐅᕐᒪᑦ 
ᓂᕆᔭᐅᓂᐊᖅᑐᓂᒃ.
	 ᓴᐸ ᖁᕕᐊᓱᒻᒪᕆᒃᐳᖅ ᐳᓃᔅ 
ᓯᓚᑦᑐᖅᓴᕐᕕᓕᐊᓚᐅᕐᒪᑦ.

